Коми Республикаын став челядьлы колö босьтны бур образование.
Та йылысь висьталiс Коми Республикаса Юралысьöс Медводдза вежысь Алексей Чернов велöдчанiнöдз кöр видзысьяслысь челядьсö нуан кампания йылысь сёрнитiгöн. Челядьöс нуан медшöр транспортыс – вертолёт. Ставнас 2011 – 2012 велöдчан воын школаö мунас кочуйтысь кöр видзысьяслöн семьяясысь 40 челядь, на кындзи 25 челядь кутасны ветлыны школаöдзса группаясö.
«Войвывса этша лыда вужвойтырлысь традиционнöй олöм видзöмын медшöр туйвизьясысь öти – велöдны том войтырöс векся прöмыселö. Но сiдзжö миянлы оз ков вунöдны, мый велöдчыны, босьтны тöдöмлун -  öнiя олöмын быть коланатор», - висьталiс А.Чернов.

Велöдчанiнöдз кочуйтан местаясысь кöр видзысьяслысь челядьöс нуöм бöрся видзöдö Коми Республикаса национальнöй политика министерство. Кöр видзысьяслöн челядь олöны да велöдчöны Воркута карса 1 №-а санаторнöй школа-интернатын. Кыдзи пасйисны Республикаса йöзöс велöдан министерствоын, республикаын челядьлы тайö дзик öти учреждение, кöнi лöсьöдöма Войвывса этша лыда вужвойтырлöн челядьлы олöм вылö став коланаторсö. Сiдзжö тöдчана и сэтшöмтор, мый гожся шойччöм дырйи челядьöс нуöны тундраö, медым гожöмын бать-мамлöн вöлi позянлун велöдны ассьыныс челядьсö кöр видзысьлöн уджö. 
